
ԿԱՐԳ
ԲՆԱԿՉՈՒԹՅԱՆ ՊԵՏԱԿԱՆ ՌԵԳԻՍՏՐ ՄՈՒՏՔԱԳՐՎԱԾ ՏՎՅԱԼՆԵՐԻ ՊԱՀՊԱՆՈՒԹՅԱՆ ԵՎ ՏՎՅԱԼՆԵՐԻ ԱՐԽԻՎԱՑՄԱՆ 

1. Տվյալների շտեմարանում տեղեկությունները ենթակա են պահպանման անձի մահվանից հետո 10 տարի ժամկետով, որից հետո ենթակա են արխիվացման, բացառությամբ, եթե տվյալները փոփոխվել կամ ճշգրտվել են, անձը այլևս չի հանդիսանում բնակչության պետական ռեգիստրի սուբյեկտ կամ տվյալը այլևս կիրառելի չէ։ Նշված դեպքերում տեղեկատվությունը ենթակա է պահպանման 5 տարի ժամկետով, որից հետո ենթակա է արխիվացման։ Տվյալների շտեմարանում որևէ տեղեկություն չի ջնջվում։
2. Տվյալները պահվում են կարգավորված, հստակ սահմանված դաշտերով և տվյալների մուտքագրման միասնական կառուցվածքով համաձայն ISO/IEC 11179 մետատվյալների գրանցամատյանի ստանդարտի, որը թույլ է տալիս ապահովել դրանց ավտոմատ մշակումը, վավերացումը և փոխգործելիությունը։
3. Տվյալների շտեմարանում պահվող տեղեկությունների արխիվացումը իրականացվում է տեղեկատվության արժանահավատության,  հաշվետվողականության ապահովման համար և տվյալների երկարաժամկետ պահպանման նպատակով։
4. Արխիվացման ենթակա են այն տվյալները՝
1) որոնց օգտագործման նպատակը կատարված է, սակայն որոնք ունեն հաշվետվողական, վերահսկողական կամ պատմական նշանակություն․
2) որոնք այլևս չեն թարմացվում, սակայն պահանջվում է ապագա վերլուծության, վիճակագրության կամ իրավական գնահատման համար։
5. Արխիվացված տվյալները տեղափոխվում են տվյալների շտեմարանի առանձին թվային պահոց, որտեղ մուտքի իրավունքը խիստ վերահսկվում է։
6. Արխիվացման պահոցում տվյալները պետք է պահպանվեն ISO/IEC 27001 Տեղեկատվական անվտանգության կառավարման համակարգի և ISO/IEC 14721 Բաց արխիվային տեղեկատվական համակարգի ստանդարտներին համապատասխանող ձևաչափերով (XML, PDF/A, CSV)՝ ապագա ընթեռնելիության ապահովման նպատակով։
7. Արխիվացման իրականացումը պետք է համապատասխանի ISO/IEC 27001 Տեղեկատվական անվտանգության կառավարման համակարգի և ISO/IEC 14721 Բաց արխիվային տեղեկատվական համակարգի ստանդարտներին։
8. Արխիվացման պահոցը պետք է ունենա`
1) ֆիզիկական և թվային պաշտպանություն՝ տվյալների ոչնչացումից, փոփոխությունից և չթույլատրված մուտքից․
2) կրկնօրինակման և վերականգնման մեխանիզմներ արտակարգ իրավիճակների համար։
9. Արխիվացված տվյալների հետ կատարված ցանկացած գործողություն՝ դիտարկում, վերականգնում, արտահանում, պետք է գրանցվի տվյալների շտեմարանի համապատասխան բաժնում՝ ներառյալ գործողությունը կատարած անձի վերաբերյալ տեղեկությունները, գործողության կատարման տարին, ամիսը, ամսաթիվը և նպատակը։
10. Արխիվացման պահոցում տվյալները պահվում են 50 տարի ժամկետով, եթե օրենքով կամ դատարանի որոշմամբ այլ բան նախատեսված չէ։
11. Սույն կարգի 10-րդ կետով նախատեսված ժամկետի ավարտից հետո տվյալները ջնջվում են համապատասխան ինքնաշխատ ձևով կազմվող արձանագրությամբ և միայն այն դեպքում, երբ դրա պահպանման այլ պարտադիր պահանջ չկա։

